
	Нэгэн мянган есөн зуун дөчөөд оны үед юмсан. Баруун замд Архангай аймгийн нутагт аян замын хүмүүс ачаа тэрэгний жолооч нарын ажлын чадал, ая занг шалгасан Эгийн даваа гэгч алдартай сүрхий даваа байлаа. Одоо ч бий л дээ. Харин харилцаа тээвэр хөгжих тусам харгуй зам хүртэл өөр болдог юм хойно. Эгийн давааг ихэнхдээ тойрох боллоо.

	Тээр жилийн дайны дараах хавар юмсан. Дулаарч цас бараг хайлж дуусан газар дэлхий тарлантаж гагцхүү шөнөдөө жихүүцэвч өдөр нь бүлээрсэн сайхан намуун нэгэн өдөр сөн. Болжмор жиргэж, хонхор газрын цас хунгартан хайлж гүйцэхгүй бүр шинийн нэгний ууц шиг борлож цасны ус газрын хэвгий даган жирэлзэн хачин сайхан тэнүүн болчхоод байсан цагаар манай хөрш Бөмбөгийн эх Жаргалт баруун аймгийн аль нэгэнд ажлаар яваад мөнөөхөн Эгийн даваанд машинаа зогсоож түр амсхийжээ. Усны шувууд арай ирээгүй үе. Хаа нэгтэй хос ангир түрүүлж ирээд «эртхэн гэрээ барья» гэсэн шиг ус нугадаа үүрээ засдаг үе. Өгсүүр замыг давсан машины радиаторын ус уур савсан пор пор буцалж бох гэх нь холгүй байна. Түрүүний хажуугаар нь давхиж өнгөрсөн шаврын модон хаалттай «ЗИС» машин тэднийг хүлээх мэт зогсож байв.

	Жаргалтын сууж яваа хагас тонны тэвшит «полуторка» буюу манайхны полу тэрэг гэж нэрлэдэг машины жолооч нөргүү жигд явдаг болохоор урт замд зогсдог ч үгүй, давшилдаг хүн. Харин нэг гэм нь хажуугаараа хурдалж давхин өнгөрсөн машины араас гэнэт ухасхийж, авч давхидаг морь шиг бартаат замыг үл анзааран харайлгадаг хүн ажээ. Бусад цагт ч найдвартай хүн гэнэ ээ.

	Жаргалт, ажлаа овоо бүтээгээд юу ч бол дарга даамлуудад зэмлүүлэх аян шалтаггүй гэж бодохоос чээж дотор нь дууны ая эргэлдээд, авч явсан хэдэн төгрөгөө ч хямгатай зарсных овоо үлдэцтэй байж.

	Хөлийн чилээ гаргахаар буухад хүмүүс «морь харахын» дашрамд чулуу авч овоонд нэмэрлэсэнд Жаргалт нэг нөхрөөс «Энэ ер нь ямар хэрэг байна аа? Эгийн давааг ямар олохгүй биш?» гэхэд нөгөө хүн «Тонгойж чулуу авах нь биеийн тамир!» гэв. Жаргалт дотроо «бурхан өршөө!» гэж байгаа даа гэж бодсоноо хэлсэн ч үгүй.

	Нөгөө хүн

	— Би энд ес дэх чулуугаа тавьж байна аа гэв.

	— Жаргалт — Сая уу?

	Нөгөө хүн

	— Үгүй. Дөрөвийг нь жин тээж хот орохдоо бусдыг нь машинаар! гэж их бардам хэлж байгаа байр нь «би машинаар олон явдаг хүн» гэж илт бахархсан шинжтэй, машин руу алхлав. Тэр үед аймгийн хэмжээгээр гэвэл хоёр гурван суудлын, гурав дөрөвхөн ачааны машинтай байсан болохоор морь, тэмээгээр, аян жингээр биш, машинаар олон дахин хот орсон хүн, нэлээд сүрхий албаны хүн, эсвэл ховор мэргэжил гэж тооцдог жолооч л байж таараа.

	Жаргалт эргэн харахад нөгөө дэргэдүүр өнгөрдөг машины дээр бүхээг түшин ер бишийн сайхан бүсгүй хотын зам ширтэн бодол болон зогсож байлаа. Жаргалт, ийм сайхан хүн бас байдгаа! хэмээн дуу алдах шахам гайхан эргэж зог тусав. Гэтэл машины цаад талаас сор нь элэгдсэн минж хадсан лоовууз шилэвчилж хөвөнтэй дээл хөөргөсхийн бүсэлсэн пагдгар эр өрөөсөн гараар тэвшний ирмэг барьж даван, сэвхийж хүүхний хөлд буув. Тэр эр, нэг гартаа домботой цай барьжээ. Залуу, тэр сайхан хүүхэнд төдхөн идэж уух юм өгөв.

	«Халамжит эд байх нь ээ» гэж Жаргалт атаархангуй харж байтал нөгөө машин хөдөлж Жаргалтын суусан машин үлдэв.

	Бүрхэг сэрүүн өдөр үүлэн чөлөөний наранд бие ээхэд сэтгэл тэнэгэр аятай болох адил сайхан баясам тохиолдол сайн сайхан юм хүний зүрхэнд уянга бий болгодог байна.

	Жаргалт, яарсны тэмдэг болгож түрүүлэн машин дээр гарав.

	Жолооч,

	— Тэр дор Хүрмийн гараашинд очиж хоноглохоос биш. Энэ муу бензиний насос ажиллахгүй байна. Жаал янзалъя гээд тэргэндээ суув. Жаргалт болон бусад харчуул дотроо яарсан ч юм уу цөм чимээ анир тасрав.

	— Маргааш сайхан өдөр болох нь дээ. Нар улаараад шингэж байна гэхэд задгай чалчаа зарим нэгэн ч чимээгүй. Харин тархи, зүрх тэжээх аятайхан бодол таслав гэх шиг буруу харан жишүү суув. Байгаль хэдий сайхан ч хүний өвөрмөц сайхныг гүйцэж сэтгэлд тусдаггүй юм байна. Машинд сууж яваа хүмүүс цөм л нөгөө сайхан хүүхнийг бодсоор, тэр эрхэм энхрий хүнийг сэтгэлдээ жаргааж явна гэж мэдрэгдлээ.

	Гараашны үүдэнд түрүүчийн машин зогсож байна. Нөгөө хүүхэн дээр нь алга. Тэгтэл өнөө хар хүнтэйгээ хоёул гэрээс гарч ирээд сугадалцан явна. «Аа юун нялуун золиг вэ! Бидэнд алдчихна гэж бодоо юм болов уу?» гэж Жаргалт бодлоо. Хоол унд, ор дэвсгэр гэж явсаар нэг мэдэх нь ээ нөгөө сайхан бүсгүй сайх эр хоёр гэрт алга байлаа.

	Гадаа гарвал сар саруулхан мэлтийж гэрэлд нь сонин уншиж болмоор байна. Бороо орох гэж байгаа юм уу гэмээр чийг үнэртэн сэрүү татна. Хайлсан цасны үнэр тээж, хуш модны анхилуун навч сэрчигнүүлсэн энэ хөдөө газрын салхины дунд нэг сайхан суниаж бие тэнийлгэн зогсох нь ердөө л жаргал байв. Жаргалт сайхан бүсгүйгээ нүдээр хайгаад олж харсангүй. Өөрөө хаа нэгтэй хэнд ч хэрэггүй хаягдсан хүн шиг ч юм уу, их хэрэгтэй чухал юмаа гээж үгүйлсэн хүн шиг, ердөө эл хуль болдог сэтгэлийн нь тасархай нэгэн утас залгагдаж эвлэж өгөхгүй мөч хааяа байдгийн адил тэрхэн зуур уйтгарт автав. Нөгөө машин ч алга. Явж хайж үзвэл буудлын ард зайдуухан зогсоожээ. «Үгүй ерөө бас биднээс холдуулж» гэж бодоод тэгэхээс тэгэх гэж машинд нь ойртвол нөгөө бүсгүй намуухан хоолойгоор дуу аялж сууна.

	Сарны гэрэлд хүүхний царай тодхон харагдана. Хоёр нүдний хооронд, бараг магнай дээр нь том мэнгэ харагдах нь ээжийн нь тахиж байсан бурхныг санагдууллаа. Язгуурт нэгэн уран хүн хайрт гэргийнхээ дүрийг бүтээсэн нь тэр байгаа юм гэж Жаргалт дүү Бөмбөгөөсөө сонссон. Тийм хүн байж боломгүй санагдаж байсан бол одоо бие махбодоороо адилхан гайхам сайхан гэгээн дүрээр яг л мөн шиг байв.

	Хэрэв Жаргалт шүтлэгтэй хүн байсан бол сөхрөн мөргөмөөр сүрлэг ч юм шиг нэг л хачин. Мод таширлан зогссон Жаргалтад хүүхний уянгалан эгшиглэх намуун дуу бүр ч эелдэг дуулдана.

	 

	«Зүүд нойрын минь дотроосоо хө хө

	Зүрхний минь амраг үзэгдээд байх юмаа хө»

	 

	Өнөө хар юм нь яагаа вэ дээ. Үзэгдэхгүй байх чинь гэж бодтол Хүүхэн,

	— Миний хүү, Миний тэнгэр минь. Хүү минь хайртай хонгор минь! Сүмбэрээ минь ээ! Хэвт, хэвт амар! Май миний хүү чихэр! гээд л миний Дагдан хэлдэг сэн хэмээн ярихад нь Жаргалт «Өө золиг өнөө хар хүн нь хөлд нь хэвтээ юм байж. Азтай золиг оо». Хүүхэн хүнийг ингэж эрхлүүлж байх гэж! Хүүхэн үргэлжлүүлэн «Миний хүүхэн даарч байна уу? Май үүнийг нөмөр. Муухай хар хүнийхээ дулаахан дээлийг нөмөр! Хонгор минь. Миний тэнгэр минь!» гэснээ уйлж гарав. «Дагдаан! Өвгөөн!» хэмээн дуудсанаа «Цонхон дээр суусан ялаа нь болбол доо хонгор минь ээ хө» гэж буруу аяар дуулахад нь Жаргалт энэ нэг л бишээ гэж гайхлаа. Тэгтэл Жаргалтын араас нөгөө шилэндээ малгайт

	— Аль вэ дүү минь нааш ир. Машин дээр гараад ир гэдэг байна. «Арай зодолдох гээгүй байгаа даа. Манай нутагт тийм амар ч балбалцдаггүй юмсан» гэж тэрхэн мөчид бодтол хар хүн,

	— Надад тус болооч! гэж царайчлах маягтай хэлэхэд нь өөрийгөө мартаж машин дээр ирвэс шиг дүүлээд гарчихлаа.

	Нөгөө эр,

	— За дүү минь энэ хүн биш болох нь ээ. Амьтан хүн амраахгүй, энэ хөндийгөөр нэг орилж чарлана. Гүйгээд явж ч магадгүй. Барьж хүлнэ ээ гэлээ.

	— Юу? Та юү хэлэв ээ?

	— Энэ миний дүү байгаа юм. Ухаан солио болоод сар болох гэж байна. Эдгэдэггүй. Ингээд Улаанбаатарт эмчлүүлэх гэж зүтгэж яваа нь энэ.

	— Ийм сайхан амьтныг яаж ч хүлэх юм билээ дээ гэж Жаргалт өөрийн эрхгүй санаа алдан үглэв. Ах нь:

	— Одоо яая гэх вэ! гэснээ, — За дүү минь чи тэгвэл үүнийг сайн харж бай. Алдав. Би хоол захисан юм, яваад ирье. Ээ дээ өөрийн ухаангүй хүн өдөр шөнө, өөрийн хүний гэж мэдэхгүй шүү. Талын зээр шиг дүүлээд алга болно. Чоно, нохойд бариулбал яана.

	— Гайгүй байлгүй. Би сайн харж байя. Нэр нь хэн гэдэг юм ахаа?

	— Сүмбэржав гэдэг юм гээд нөгөө эр түргэн түргэн алхлан гэрт оров.

	Жаргалт ядарсан хүнээр тоглоом хийе ч гэж бодсонгүй. Санамсаргүй л өөрийн нь түрүүчийн хэлж байсныг дуурайж,

	— Хонгор минь, Сүмбэр ээ чи минь яав даа. Минийхээ үгэнд ороорой доо гэтэл нөгөө хүүхэн,

	— Намайг ингэж үхэх гэж байхад чи аль эрт өглөө ирэхгүй яав аа? хэмээн уйлж «эд намайг, чи намайг» гээд эхэр татав.

	Жаргалт за хэрэг биш боллоо. Одоо яадаг билээ. Дэмий л энд үлдлээ гэж ийш тийш хартал хэн ч үгүй, нам гүм. Хүүхэн уйлахаа больж,

	— Би их ядарч байна. Чамгүй би хэцүү байлаа гэв. Жаргалт хүүхнийг өрөвдөн «Эвий минь дээ эвий минь!» гэж дүүгээ ойчоод уйлахад нь хэлж байсан үгээ хэлж толгойг нь илтэл хүүхэн дахиад л чимээгүйхэн мэгшив.

	Ашгүй ах нь ирлээ. Хүүхэн,

	— Ахаа. Энэ Дагданг хараач, хүрээд ирж гэхэд нь Жаргалт бүүр ч гайхлаа.

	Ах нь түүний хэлсэн үгийг тоосонгүй.

	— Миний дүү үүнийг идчих. Чи өнөөдөр юу ч идэхгүй байна шүү гэвээс Сүмбэржав

	— Дагданд өг! гээд Жаргалт тийш түлхэв.

	Тэгтэл хүүхний ах

	— Дүү минь чи явж амар даа. Бид хоёр ингээд гайгүй бол нойртой хонох байх гэлээ.

	Жаргалтыг машинаас буухад хүүхэн:

	— Дагдаан чи хайчих нь вэ гэж хашхирлаа.

	Жаргалт гүйсээр буудалд ороход хүүхний хашхирах дуун сонсогдсоор байв. Жаргалт хэсэг хөлбөрч байгаад унтчихаж. Нэг сэрсэн чинь өнөө хүүхний уйлах дуулах нь үл ялгагдах дуу гарсаар байх шиг, санаа дагасан ч юм уу бүү мэд. Босож машинд нь ойртож очвол хүүхэн хэвтсэн бололтой. Жаргалтын бараанаар ах нь машинаас бууж ирлээ. Жаргалт:

	— Та жаахан амар. Би дүүг чинь харж байя гэхэд хүүхний ах итгэж ядсан байртай байснаа

	— За юүхэв. Одоо чимээ алдарлаа. Би өдөр унтаж нойроо авсан гэв. «Явуулын харчуул яаж ч мэднэ. Ядарсан амьтныг эрхлүүлсэн болж байж...» гэж тэр хийгүй хашир хүн бодсон ч байж болох юм. Хаанаас тийм хүний шинжгүй явдал гаргах вэ дээ гэж Жаргалт зэвүүцэв.

	Тэгснээ энэ хүний оронд би байсан бол бас л тийм муу санаатай байх биз дээ гэж өөрийгөө тайтгарууллаа.

	Хүүхний ах газар сууж ганс тамхи гаргахад Жаргалт иштэй тамхиар дайлав.

	— Энэ зүдэрч байгаа хүн. Нөхөр нь гучин есөн онд цэрэгт яваад цэл залуугаараа дайнд өртсөн юм. Самуурай нар гучин есөн онд ялагдсан ч эх нутгийг минь эзлэх гэсэн атгаг санаагаа орхихгүй өдөж өндөлзөөд тун ч болохгүй байна даа. Халхын голын дайнд манай монголын нэлээд цэрэг эрс үрэгдэхэд ийм зовлон учирч, ар гэрт үлдсэн бид нар ингэж зүдэрч байхад олон хүнээ тэр дайнд алдсан Орос газрын хүн ард нь яасан хэцүү байдаг бол! Муу дүү минь их зовж байна даа. Хүн хүлээсэн хүний элэг хатдаг гэдэг ортой байх. Хэчнээн сайхан амьтан байлаа. Одоо ёстой дээлийн гол болчхоод байгаа нь энэ.

	— Хэлж баршгүй. Таны алдар хэн гэдэг вэ?

	— Нордов.

	— Нордов гуай таны дүү нөхрийнхөө сураг дуулаад ухаан нь алдраа юу?

	— Харахад гайгүй л байсан юм. Дотроо бэтгэрч байж. Манай айлын арваад настай нэг хүү нэг өдөр «Эгчээ! Дагдан ах ирлээ!» гэд хашхирах чимээгээр гарахад нь хоосон болохоор ийм явдал болчихсон юм. Бид л олон жил нууж, хүүхдийн сэтгэл хуурсны гай. Тэр жаал хүүхэд үүнийг сэтгэл зовуурьтай байхыг мэддэг болоод баярлуулах гэж хуураа биз дээ. Томоогүй амьтан тэр яах вэ. Энэ чинь хар дайны л уршиг. Түүнээс тэр хүүд огтхон ч хамаа байхгүй. Ер нь ингэхэд эр эм аливаа хүмүүс, нэг нэгнийгээ их эрхлүүлэх ч бас ийм үед зовлон дээр зовлон юм байна даа. Үүний нөхөр үүнийгээ хүүхэд шиг бөөцийлж эрхлүүлнэ гэж жигтэйхэн байсан юм. Өлгийдөх нь холгүй байлаа. Богинохон амьдралын жаргал нь тэр байсан биз дээ хөөрхий. Бүрмөсөн орхиод явчихаар хэрэггүй юм. Хоёр биеийн хайр гэдэг хүн мэдэхгүй онцгой юм байдаг байна. Дагдан гэдэг хүн үүнийг яаж энхрийлж, эд хоёулаа байхдаа сэтгэл санаа юухнаар жаргалтай байсныг хэн мэдэх билээ. Үүнд өмсөх, идэх ч юм бий, сайн хань болмоор хүн ч байлгүй яах вэ, гэлээ ч нөхрийгөө бусдын гарт үрэгдсэнд нь өрөвддөг ч биз. Одоо их хотод очоод эдгэрдэг юм уу, үгүй юу. Эцсийг нь хүртэл үзнэ дээ. Эрдэмтэн доктор, хойд зүгийн эмч нарын гарт аз тохиож нэг орсон байвал эдгэх ч юу магад вэ дээ аа?

	— Чухмаа, чухам! гээд Жаргалт гүн бодолд тэрхэн зуур оров. «Тийм их хайр гээч нь учирвал амсан жаргаад үхэхэд гомдолгүй» гэж Жаргалт бодож суув.

	— Сайн эмч нар байдаг болов уу?

	— Зөвлөлтийн сайн эмч нар бий юм гэнэ билээ.

	— Төрөлхийн гүн эмгэг байхгүй бол эдгэнэ дээ.

	— Ашгүй дээ. За энэ ч нэг дугхийлээ. Удахгүй дороо сэрнэ ээ.

	Жаргалт хот ороод хэрэг болбол хэлээрэй гэж хаягаа өгч буудлын гэр байшин тийш явав.

	Улаанбаатарт тэр үед хүн цөөтэй байсан болохоор төдхөн Нордов, Жаргалт хоёр тааралдаж. Жаргалт дүүгийнх нь биеийг асууж Нордовт бага сага зүйлд тус болж хоёр гурван ч удаа Сүмбэржавыг эргэж очлоо. Морин тойруулга, хий судлалын эмнэлэг зэрэг газар яармагийн гүүрнээс зүүнтэй комбинатын баруун хэсэгт байдаг. Хотын төв, тэр хоёрын хооронд байшин барилга бараг байгаагүй үе.

	Сүүлд нэг очиход нь Жаргалтыг Сүмбэржав, Дагдаан гэж дуудахаа больж,

	— Та их сайн хүн юм. Би таныг холоос ирж явахыг хашааны завсраар харж баярлаж байлаа. Удахгүй намайг гаргах гэнэ гэхэд Жаргалт,

	— Би харин ойрдоо ирээгүйдээ зовоод эмнэлгээс гараад явсан байдаг болов уу ч гэж айлаа.

	— Та намайг эндээс гарахад айна гэдэг чинь юу гэсэн үг вэ.

	— Чухмаа чухам. Таныг алдана гэж айгаад гэж янзтай инээмсэглэн, та гайхамшигтай сайхан хүн шүү гэлээ.

	— Аяганы чинээ нүүрийн сайхан ч яах вэ дээ Жаргалтаа! Мориноос унаад шалбалж нэгэн сорви тогтоход өөр болно шүү дээ гэхэд Жаргалт нээрээ ч тийм дээ гэсэн мэт дуугүй болоход хүүхэн тааварласан ч юм уу, — Шулуухан хэлэхэд та надад сэтгэлийн сайхнаар тус боллоо. Би танд баярлалаа гэж ганц үгээр хэлэхээс өөрөөр ачийг чинь хариулж чадахгүй нь. Та намайг эргүүлж элдэв үг хэлэх хэрэггүй. Би их ядарч байна. Бушуухан харьж муу аавынхаа сэтгэлийг амраая гэлээ.

	Жаргалт «За тийм байж. Арга ч үгүй байх» гэж бодоод,

	— За баяртай. Дахиж өвдөж болохгүй. Сэтгэлээ чангалж бай. Ертөнцөд бүх талаар яг адилхан хоёр хүн байдаг гэж үү. Байдаг ч байсан танай нөхөртэй төсөөтэй хүн танд дахин олдоход бэрх гэдгийг өөрөө сайн бодоорой. Та нар хэзээ явах вэ? гэж асуухад хүүхэн

	— Надад дахиад арав хоногийн эмчилгээ бий гэнэ билээ гэхэд нь Жаргалт

	— Би нэг эргэж, явахаас чинь өмнө уулзана гээд явав.

	Заавал санасандаа хүрч элдэв арга, заль мэхээр эмэгтэй хүнийг сонин эд таваар мэт олж эзэмдэхийг хичээдэг балмад бүдүүлэг эрчүүлтэй адилгүй хүн юм гэж бодож Сүмбэржав Жаргалтыг хүндэтгэн хоцорчээ.

	Долоо найм хоноод Жаргалт Сүмбэржавыг эргэн ирвэл тэр бүсгүйн бие дахин муудсан учир орос эмч уулзуулсангүй. Ахтай нь ч тааралдсангүй буцлаа. Төдхөн Жаргалт удаан хугацаагаар хөдөө ажлаар явах болж тэд дахин уулзалдсангүй дөч гаруй жил болов оо.

	 

	1983 оны намар, тээврийн товчоо гэж нэрд гарсан хоёр давхар шар байшингийн ойролцоо хоолны газар Жаргалт хадмыгаа үдэж мордуулахаар хүлээх зуур ортол овоо өссөн хүү охин хоёрыг хоёр талдаа суулгасан нэгэн толиотой, залуудаа сайхан хүн байсан болов уу гэмээр авгай нүдэнд нь тусав.

	Энэ хүнийг хаа үзлээ? гэж бодож оочирт зогсонгуут ажиглалаа. Духан дээр нь тод хар мэнгэ байв. Аа өнөө сайхан бүсгүй! Эдгэж үр ачтай өнөр өтгөн л яваа юм байна даа. Энэ хорвоо хөөрхий бүсгүйгээ алган дээрээ л авч яваа юм байна. Сүмбэржав бас л сайхан хэвээрээ байна шүү. Эрцүүл бид энэ сайхан амьтдыг мөн ч гамгүй үнгэх юм даа гэж бодсоноо, бид үнгэж хаях ч юу байх вэ. Дайн! Ашгүй дээ эдгэрч гэж байтал мөнөөх авгай нэгэн чигт гөлрөн тээр жил сарын саруулд мэлтийн суусан шигээ болов. Түүний мэлмэрэн ширтэх тэр зүг харсан чинь гуалиг нуруутай сайхан бага дарга нэгэн байлдагчтай хамт орж ирээд хоол идэж суухад тэднийг ширтсэн байлаа. Энэ хүний өвчин эдгэсэн байж болох юм. Гэвч зүрхний нь шарх аньсангүй. Жаргалт ч бас баруун хязгаарт байлдаж хөл нь шархтсан. Одоо болтол янгинадаг тэр муу хөлд нь жирсхийсэн эвгүй гүйдэл явах шиг болж суун завдлаа. Нэг хүн дайнд амь өртөхөд хэдэн хүн ар талд нь хохирч байна. Хөөрхий энэ бүсгүй ах дүүдээ бараа харагдаж байгаа нь овоо доо. Үүнээс хэцүү ч юм болох аюултай байхад... Аюулыг сөрөн тэмцвэл зайлуулж болдог л байна.

	Зохиолч бид зүрхнийхээ дуудлага, түгшүүр, баясал, гуниг баяр, хүсэл эрмэлзлээрээ бүтээлээ туурвидаг. Одоо ч энэ номын мөр бадаг бүрд эх дэлхийгээ, эх орноо, энх амьдралаа, ирээдүйгээ, аз жаргалаа, ач үрээ, амраг саднаа гэсэн сэтгэл зүрхний түгшүүр баяслаа шингээж орууллаа.

	Энхийг эрхэмлэгч МАХН, ардын төр, ард түмэнтэйгээ нэгэн адил дэлхийн дайн бүү болоосой, цөмийн аюулт зэвсгийг энд тэнд зоогч хөрөнгөт нийгмийн харгис хүчний зүгээс дэлхийг эзэлж ноёрхохын тул юу ч хийхээс буцахгүй байгаа аюулт бодлогын эсрэг дуу хоолойгоо нийлүүлэх тэмцэлд нэмэр болох сон гэсэн оюун санаа маань энд хуримтлагджээ. Бидний энэ нэрийн жагсаалт нь энх тайвны төлөө тэмцэж байгаа ард түмнийхээ жагсаалд байгаа бидний эгнээ гэсэн үг ээ!

	Зохиолчид, дэлхийгээ, эх нутгаа энхрийлэн хайрлаж Америкийн эрх баригч хүчний өдөөж байгаа дайнд шатаалгахгүй сэн гэж хүн бүр хүсэж байгаагаа товч товч дурдсан юм.

	Нарлаг дэлхий минь, алтан дэлхий минь, алаг дэлхий минь, бид газар дэлхийн үр сад, үүлэн өлгийтэй дэлхий минь амгалан байг, цэлмэг тэнгэр минь, мандах наранд энх тайван хэрэгтэй. “Халх голын харанга”, “освенциум”, “салспилс буюу зүрхний цохилт” гэх мэтээр бодол санаагаа түмэнд зарлан илэрхийлж түгшүүр хилэнгээ АНУ-гийн эрх баригчид тэргүүтэй түрэмгий хүчинд илэрхийлж байна.

	Эгэл жирийн бидэнд дайн хэрэггүй гэж эхийн үг, зүрхний үгээ хэлж Зөвлөлт Холбоот Улсын энх тайванч бодлогыг Намтайгаа хамт дэмжиж бид нэг орчлонгийн хүмүүс шүү! гэж олныг уриалж энхийн төлөө амьдаръя, бүтээе гэж байгаа маань энэ номын гарчгуудаас тодорхой.

	Бидний бүтээл-бидний хөдөлмөр, энхийн төлөө тэмцэл. Тийм болохоор энх тайвны төлөө тэмцэнэ гэдэг чинь эх орныхоо хөгжлийн төлөө хөдөлмөрөө зориулна гэсэн үг юм.

	Дайнгүй энх тайван амьдаръя гэвэл харгис хүчин, дайнч ангийн аюулт бодлогыг ойлгон сэрэмжилье гэж зохиолч бид уриалан дуудаж дэлхий дахины шударга түмэн, энхийг эрхэмлэгч зохиолчидтой эв санаагаа нэгтгэж байна.

	Дэлхийг хамарсан дайн, сансрын уудмыг эзэрхсэн дайн болох юм бол бидний бүтээл-уянгын эгшиг дуун, цэлмэг тэнгэрийн дор орших энх сайхан нутаг минь юу болох билээ гэсэн түгшүүр, цөмийн дайн, харгис дайн өдөөгч АНУ-ын империалист милитарист хүчин өөрсдөө ч эх дэлхийд энх үлдэхгүй шүү гэдгийг сануулж байгаа юм.

	 

	Алтан дэлхийн заяа

	Аюулын ирмэг дээр ирлээ

	Амьдрал үхэл хоёр

	Ана мана тулалдаж байна.

	Сүйрлийн хар салхийг

	Хөөргөхийг завдаж байна

	Сөргүүлж тавих бүхнээ

	Өргөх цаг ирээд байна

	Эгэл хүн бүрийд

	Эгнээ хүчээ нэгтгэх

	Ирээдүйн сайхан заяандаа

	Эргэлзээгүй бат итгэх

	Ухаантай үгийн хүдрээ

	Улаан гангийн хайлш шиг

	Ундруулах үүргээ бодож

	Уудам дэлхийд түгээлцье

	 

	гэж энэ номд бичсэн байгаа.

	ЗХУ цөмийн цэнэгт пуужингийн эсрэг, өөрийгөө болон холбоотон орнуудаа хамгаалах арга хэмжээ авч байгаа, авах тухай шийдвэрлэснийг бид баяртай дэмжиж дэлхий ертөнцийг хамгаалан гуравдугаар дайнд хүргүүлэхгүйн төлөө 40 шахам жил тэмцэж ирснийг бодон бодон талархлаа илэрхийлж байдаг санаа сэтгэлийн үг маань ч энд бий.

	 

	«Миний хорьдугаар зуун

	Эв хамтын оргил өөд

	Баттай зорьсон хөгжлийн замаа

	Этгээд бурангуйн хөлд

	Эвдүүлж сэвтээхгүй дэвших

	Он жилүүд!»

	 

	Монголчууд, найрамдал бат байвал энх тайван бат байна гэж итгэдэг тэр итгэл багачууд хүүхдээс аваад өвгөд хөгшдийн сэтгэлд дүүрэн байдаг юм.

	 

	Сүхбаатарын талбайд

	«Энхрий жаалууд

	Зургаа зурав.

	Дайны аюул цаашаа!

	Далай жаргал наашаа!

	Найрамдалд бид үнэнч

	Насаараа бид үерхэнэ гэж зурав»

	 

	Энх тайван, мөнх найрамдлын зураг, үеийн үед үүрд, зурагдаж байх болтугай.

	 

	БНМАУ-ын төрийн шагналт зохиолч С. Удвал

	Д. Нацагдорж : 

	Миний нутаг

	Од

	 

	Ч. Алагсай :

	Эх орны эх

	 

	Д. Алтанхуяг :

	Алаг дэлхий минь амгалан байг

	 

	Д. Банзрагч :

	Миний фронт

	Хэлтэрхий

	Валерий бид хоёр

	Энхийн цагаан билэг

	 

	Н. Банзрагч :

	Он жил улиран одсоор ч...

	 

	Т. Баасансүрэн : 

	Өвгөн улиангар юуны тухай өгүүлэв

	 

	Д. Бямбаа :

	Энх тайван

	 

	Б. Бааст :

	Дайн

	Монгол хүүхдүүдэд хайлсан дууль

	Өндөр уулын оройд өглөө эрт гарлаа би

	 

	Ц. Базаррагчаа :

	Газар дэлхийн үр сад

	 

	С. Баясгалан :

	Гамлетын тангараг

	 

	Ц. Гайтав :

	Дайн, энх

	 

	Д. Гармаа :

	Халуун рашаан

	 

	Ж. Гал :

	Шийдвэр

	 

	Т. Галсан :

	Герострат

	 

	З. Гүнсэн :

	Дашмаг

	 

	Ц. Дамдинсүрэн :

	Бүгдээрээ найрамдахыг бид хүснэ

	 

	С. Дашдэндэв :

	Цэгээн тагтаа, цэнхэр далбаа

	 

	С. Дашдооров :

	Миний төрсөн зуун

	Найрамдал гэдэг эрхэм үг

	 

	Д. Давааням :

	Сүхбаатарын талбайд

	Тоонд би дуртай

	Бодол минь

	 

	Д. Дамбаддаржаа :

	Дэлхий

	 

	Л. Дагвадорж :

	Дэлхий минь, хүмүүс минь

	Талх

	 

	Ж. Дашдондог :

	Сайн байна уу?

	Энэтхэгээс ирсэн захидал

	Зүүдэнд ч оромгүй аймшгийн тухай дууль

	Баяртай

	 

	Ш. Дулмаа :

	Дэлхий амгалан байг

	Буудаж болохгүй амь нас

	 

	3. Дорж :

	Эльбурсийн бэлээс түүсэн Бээбэн Баабан

	Цэлмэг тэнгэр шиг нийгэм

	Нар шингэдэггүй орон

	 

	С. Долд :

	Эхийн сэтгэл

	Лениний шавь

	Лениний туг

	 

	Ш. Жамлийхаа :

	Манайх суудаг гудамж

	Үүл

	 

	Т. Жамъянсүрэн :

	Цөмийн зэвсгийг цөм эсэргүүцнэ

	Эрдэнэ адил хоёр үг

